
ФАРМІРАВАННЕ СЕТКІ МЯСТЭЧАК КАТАЛІЦКАЙ  
ЦАРКВЫ НА ТЭРЫТОРЫІ БЕЛАРУСІ Ў XIV–XVIII СТСТ.
FORMATION OF A NETWORK TOWNS OF THE CATHOLIC 
CHURCH ON THE TERRITORY OF BELARUS  
IN XI–XVIII CENTURIES

Артыкул прысвечаны складванню сеткі гарадскіх паселішчаў ва ўладаннях каталіцкай 
царквы на тэрыторыі Беларусі. Аўтарам вылучаны і ахарактарызаваны асноўныя эта-
пы зямельных пажалаванняў на карысць інстытутаў (біскупстваў, капітул, ордэнаў  
і інш.) каталіцкай царквы з боку цэнтральнай улады і шляхты. Звернута ўвага  
на тое, што ў атрыманых зямельных уладаннях адны паселішчы ўжо былі мястэчкамі, 
іншыя пераўтвараліся ў мястэчкі з вёсак або былі заснаваны ў якасці новых мястэ-
чак.  Прааналізавана спецыфіка тэрытарыяльнага размяшчэння мястэчак каталіцкай  
царквы.

Ключавыя словы: мястэчка; горад; каталіцкая царква; зямельныя ўладанні.

The article is devoted to the formation of a chain of urban settlements in the possession of 
the Catholic Church in Belarus. The author defines and contains the main stages of the allocation 
of land plots in favor of institutions (dioceses, heads, orders, etc.) of the Catholic Church by 
the central government and the nobility. Attention is drawn to the fact that the acquired land 
holdings of some populated areas were already small towns, others were transformed into towns 
from villages or founded as new towns. In addition, the features of the territorial location of the 
Catholic Church have been analyzed.

Keywords: town; city; catholic church; land holdings.

У адрозненне ад Польшчы, якая афіцыйна была ахрышчана ў 966 г., для 
ВКЛ толькі ў 1387 г. кароль польскі і вялікі князь літоўскі Ягайла выдаў 
прывілей, паводле якога стваралася Віленскае каталіцкае біскупства. Ад-
паведна працэс фарміравання зямельнай уласнасці каталіцкай царквы на 
тэрыторыі ВКЛ распачаўся фактычна на чатыры стагоддзі пазней, чым  
у Польшчы. Калі да канца XIV ст. ва ўладаннях польскай каталіцкай царк-
вы гарады і мястэчкі ўжо прайшлі некалькі этапаў развіцця, многія з іх 
атрымалі права на самакіраванне, то ў ВКЛ яны яшчэ толькі зараджаліся.

Віленскае біскупства ахоплівала амаль усю тэрыторыю Вялікага Кня-
ства Літоўскага і патрабавала на першых этапах шмат увагі і грашовых 
уліванняў з боку вялікакняскай улады. Менавіта яму адводзілася галоўная 

роля ў распаўсюджванні заходняга хрысціянства ў ВКЛ. Кароль польскі  
і вялікі князь літоўскі Ягайла і вялікі князь літоўскі Вітаўт зрабілі вялікія 
падараванні на карысць біскупства. Так, ужо ў 1387 г. Віленскае біскупства 
атрымала воласць Бакшты ў Ашмянскім павеце, у 1391 г. – Стрэшынскую 
воласць у Рэчыцкім павеце і воласць Германішкі ў Ашмянскім павеце,  
у 1412 г. – воласць Убарць у Рэчыцкім павеце, у 1415 г. – воласць Камен-
шчыну ў Мазырскім павеце, у 1430 г. – Ігуменскую воласць у Мінскім паве-
це [17, c. 21–22; 18, c. 41–43]. Такім чынам, менавіта Ягайла і Вітаўт заклалі 
падмурак магутнасці каталіцкай царквы на тэрыторыі Беларусі.

Наступныя вялікія князі не былі такімі шчодрымі, як Ягайла і Вітаўт, 
але таксама зрабілі некаторыя падараванні. Акрамя таго, з сярэдзіны – 
другой паловы XIV ст. з’яўляюцца прыватныя падараванні на карысць 
каталіцкай царквы. Так, вялікі князь літоўскі Жыгімонт Кейстутавіч 
падарыў Віленскаму біскупству маёнтак Гервяты, а вялікі князь Аляксандр  
у 1493 г. – маёнтак Пяршай (абодва ў Ашмянскім павеце), у 1495 г. ён жа 
падараваў уладанне Відзы ў Браслаўскім павеце; вялікі князь Жыгімонт 
І Стары ў 1528 г. – Задзеў у Віленскім павеце; невядома кім ў 1529 г. 
біскупству было падаравана ўладанне Мядзведзіцы ў Навагрудскім павеце 
[18, c. 81, 85–86, 90–93].

Пералічаныя маёнткі часцей за ўсё складаліся з некалькіх сёл з цэн-
трам у двары, які меў такую ж назву, што і маёнтак. У канцы XV–XVI ст. 
ва ўладаннях Віленскага біскупства пачынаюць узнікаць мястэчкі, харак-
тэрнай асаблівасцю якіх была наяўнасць таргоў і корчмаў. У 1500 г. Стрэ-
шын ужо называўся мястэчкам (паводле С. Александровіча, каля 1480 г. [10,  
c. 41]). У 1536 г. мястэчкам названы Гервяты, у 1539 г. – Пяршай, Старынкі, 
Ігумен, Германішкі; каля 1572 г. у якасці мястэчка згадваецца Задзеў; павод-
ле дадзеных падаткавых рэестраў за 1595–1597 гг., мястэчкамі былі Відзы 
і Мядзведзіцы [18, c. 127].

З сярэдзіны XVI ст. пачынаюць шырока практыкавацца падараванні зя-
мельнай уласнасці на карысць духоўных ордэнаў з боку дзяржавы і прыват-
ных асоб. Найбольш значную ролю ў Контррэфармацыі і распаўсюджванні 
адукацыі і асветы ў ВКЛ адыгралі езуіты, якія хутка знайшлі патронаў ся-
род найвышэйшых дзяржаўных асоб. Ужо ў 1580 г. кароль Рэчы Паспалітай 
Стэфан Баторы перадаў былыя велізарныя праваслаўныя ўладанні будучай 
Полацкай езуіцкай калегіі, сярод якіх было і мястэчка Экімань пад Полац-
кам [6, c. 183; 11, c. 187].

У 1584 г. Мікалай Хрыстафор Радзівіл, закладаючы Нясвіжскую калегію 
езуітаў, падараваў ёй Ліпскую воласць з мястэчкам Ліпск у Навагрудскім 
павеце [8, c. 127–128; 12, c. 430–431]. М. Х. Радзівіл падараваў «Ліпскі ма-
ёнтак» з «местам ліпскім» і сёламі, якія знаходзіліся ў «ключы ліпскім» [11, 
c. 507–510]. Паводле польскага гісторыка М. Сякерскага, практычна ўсе 
наданні М. Х. Радзівіла на карысць каталіцкай царквы ў ВКЛ рэалізоўваліся 

без ніякіх умоў і абавязкаў. З адміністрацыйнага пункту гледжання для 
Радзівіла значна лягчэй было падараваць землі і ўладанні, чым ажыццяўляць 
перыядычныя грашовыя выплаты на карысць ордэна езуітаў і касцёлаў [19, 
c. 46–47].

Паводле А. Марыані, напярэдадні скасавання ордэна езуітаў да 
Нясвіжскай калегіі належалі 2 мястэчкі (Ліпск і Крывошын) і 24 вёскі, 
у якіх знаходзілася 574 домаўладанні. Усе маёнткі Нясвіжскай калегіі 
знаходзіліся ў Навагрудскім павеце, калегія з’яўлялася найбуйнейшым 
земскім уладальнікам сярод інстытуцый каталіцкай царквы ў гэтым павеце 
[11, c. LVI]. Вёска Крывошын (villa Krzywoszyn) згадваецца ў фундацыйным 
дакуменце каталіцкай парафіі ў Ліпску 6.07.1605, калі яна разам з іншымі 
ўладаннямі была нададзена гэтай парафіі [11, c. 519].

Паводле інвентару 1623 г., да Полацкай калегіі акрамя мястэчка Экімань 
належалі мястэчкі Вяжышча і Капцэвічы [6, c. 210, 213]. У 1667 г. тагачасны 
рэктар Полацкай калегіі Мікалай Сласкі ўказаў на наяўнасць ва ўладаннях 
ордэну (акрамя Экімані, Вяжышча і Капцэвічаў) яшчэ аднаго мястэчка  
ў Полацкім ваяводстве – Острава [7, c. 34]. Аднак невядома, ці гэта мястэч-
ка ўжо існавала ва ўладаннях, перададзеных каралём Стэфанам Баторы-
ем Полацкай калегіі, ці з’явілася на працягу канца XVI – першай паловы  
XVII ст. Падчас надання былых праваслаўных уладанняў на карысць Полац-
кай езуіцкай калегіі ў 1580 г. Вяжышча адзначана як сяло [6, c. 289], мана-
стыр Яна Прадцечы знаходзіўся ў Остраве, над ракой Улай, да яго належалі 
сярод іншых «людзі капцэвіцкія»[6, c. 297]. Фактычна Остраў з’яўляўся па-
садам Полацка, але ўладальнікі адзначалі яго ў якасці асобнага мястэчка.

Паводле С. Заленскага, Гарадзенскай езуіцкай калегіі ў канцы XVII ст.  
належала мястэчка Котра ў Гарадзенскім павеце [13, c. 1227]. У 1672 г. 
навагрудскія езуіты атрымалі мястэчка Ятра ў Навагрудскім павеце [3,  
c. 304]. У 1741 г. езуіт Юзаф Бака падараваў Мінскай езуіцкай калегіі мя-
стэчка Блонь [12, c. 102].

Аднак езуіты былі не адзінымі зямельнымі магнатамі сярод духоўных 
уласнікаў. У 1609 г. ужо канцлер ВКЛ Леў Сапега падараваў два мястэчкі – 
Стары і Новы Лепель – у Полацкім ваяводстве віленскім бернардынкам [21, 
c. 149–150]. У 1622 г. жамойцкі біскуп С. Кішка падараваў асноўную частку 
мястэчка Докшыцы (на правым баку р. Бярэзіны) у Мінскім павеце капітуле 
Жмудскага біскупства. У 1630-х гг. той жа С. Кішка перадаў мястэчка Лоск 
у Ашмянскім павеце Віленскай капітуле [3, c. 137–138, 195]. Аднак паводле 
Е. Курчэўскага, біскуп Абрагам Война надаў мястэчка Лоск у 1649 г. нова-
заснаванай алтарыі, якая атрымала імя біскупа [14, c. 162].

Мсціслаўскі ваявода і стараста Ю. Корсак у 1639 г. заснаваў кляштар ор-
дэна кармелітаў босых у мястэчку Глыбокае ў Полацкім ваяводстве. Ордэн 
атрымаў палову мястэчка, другая яго частка належала роду Зяновічаў [8,  
c. 142–143; 22, c. 58; 20, c. 599–600; 2, c. 538–539].

У 1648 г. Казімір Леў Сапега, падканцлер літоўскі, падараваў ордэ-
ну картузаў мястэчкі Бяроза і Бусяж у Брэсцкім павеце, а таксама дзве 
вёскі ў Слонімскім павеце, што было пацверджана на генеральным сейме  
ў Варшаве ў 1653 г. [8, c. 141; 22, c. 194; 20, c. 140–141]. Будаўніцтва было 
распачата адразу пасля ўрачыстасцяў, нягледзячы на цяжкую палітычную 
сітуацыю пасля смерці караля Рэчы Паспалітай Уладыслава IV, а такса-
ма вайну з казакамі, у якой К.Л. Сапега асабіста прымаў удзел. 1 верасня  
1648 г. дакумент аб заснаванні касцёла картузаў быў пададзены ў каптуро-
вы суд Слоніма. Зімой 1649–1650 гг. Сапега выставіў дакумент фундацыі 
кляштара картузаў (датаваны 3 студзеня 1650 г. у Варшаве, калі яго падпісаў 
новы кароль Ян ІІ Казімір). 27 студзеня быў выстаўлены прывілей луцка-
га біскупа А. Гембіцкага. Працэс фундацыі скончылі акт дамовы паміж 
картузамі і бярозаўскім плябанам аб падзеле дзесяціны 30 сакавіка 1650 г., 
а таксама згаданае пацвярджэнне сейма ў Варшаве ў 1653 г. [16, c. 39–40].

Па звестках Я. Мараша, ужо ў другой палове XVIII ст. мястэчка Кублічы 
ў Полацкім ваяводстве знаходзілася ва ўласнасці карпазенскага біскупа [8, 
c. 178]. Але дакладнага тлумачэння, што гэта за біскуп, у кнізе Я. Мараша 
няма. Цалкам магчыма, што даследчык не стаў шукаць значэння гэтага вы-
разу. Гэта магло быць лацінскае напісанне прозвішча біскупа, напрыклад, 
«Carpasens», што, у сваю чаргу, магло быць утворана ад прозвішча «Карп». 
Жамойцкім біскупам у 1736–1739 гг. быў Юзаф Міхал Карп (1679–1739). 
Але ўсё роўна застаецца адкрытым пытанне, належала мястэчка біскупу як 
духоўнай асобе ці як фізічнай.

Трэба таксама адзначыць, што пры вызначэнні лакалізацыі таго ці 
іншага населенага пункта даследчыка часта можа падмануць аднолькавасць 
назваў. Напрыклад, на тэрыторыі сучаснай Рэспублікі Беларусь знаходзіцца 
населены пункт Янаў (Іванава), мястэчка з такой самай назвай ёсць у Поль-
шчы. Менавіта польскі Янаў і быў калісьці рэзідэнцыяй каталіцкіх луцкіх 
біскупаў. Тое ж можна сказаць пра Бакшты, Германішкі, Старынкі і інш., бо 
паселішчаў з аднолькавымі назвамі некалькі. Яшчэ Е. Ахманьскі звярнуў 
увагу на праблему тапаграфіі ўладанняў віленскага біскупства [18, c. 18–19].

У сярэдзіне XVII ст. каталіцкіх мястэчак на тэрыторыі Беларусі ўжо было 
значна больш, што можна патлумачыць некалькімі прычынамі. Па-першае, 
многія даўнія вёскі і сёлы атрымалі статус мястэчак (што не заўсёды су-
праваджалася адпаведнымі дакументальнымі распараджэннямі). Па-другое, 
уладальнікі засноўвалі новыя мястэчкі, запрашаючы на пасяленне жыхароў 
вёсак. Паводле А. Выробіша, у апошняй чвэрці XVI ст. фальваркавая га-
спадарка дасягнула вяршыні сваіх вытворчых магчымасцяў, што вымушала 
ўладальнікаў шукаць новыя крыніцы даходу. Выйсце бачылася ў развіцці 
новых прыватных гарадоў [23, c. 24]. Так, у 1649 г. ва ўладаннях Віленскага 
біскупства ў Ашмянскім павеце было заснавана мястэчка Параф’янава [5,  
c. 3]. У Стрэшынскім маёнтку ў сярэдзіне XVII ст. акрамя Стрэшына вядома 

яшчэ адно мястэчка, якое спачатку называлася Радуніца [9, c. 3], а пазней –  
Карпілаўка [4, c. 7]. Паводле інвентару Стрэшынскага маёнтка 1727 г., сла-
бада Карпілаўцы была дадзена 17 красавіка 1635 г. [4, c. 5]. Каля 1698 г.  
у склад уладанняў Віленскага біскупства ўваходзіць мястэчка Горваль у тым 
жа Рэчыцкім павеце [3, c. 121].

Часам назіраліся сітуацыі, калі некаторыя мясцовасці, мястэчкі або вёскі 
часова ўваходзілі ў склад каталіцкіх уладанняў. Гэта адбывалася па розных 
прычынах. Напрыклад, шляхта або нават дзяржава магла пазычаць грошы 
ў духоўных асоб ці інстытутаў пад заклад маёнткаў. Падобная сітуацыя 
мела месца з мястэчкам Зембін у Барысаўскім старостве, аб чым паведам-
ляе інвентар 1721 г. Гэтае мястэчка было закладзена за сумы, пазычаныя 
ад Віленскага біскупства на патрэбы Рэчы Паспалітай «падчас нашэсця 
шведаў і Расіі» – усяго каля 40 000 польскіх злотых [15, c. 167].

У другой палове XVII – XVIII ст. падараванні маёнткаў з боку вялікага 
князя, магнатаў і шляхты практычна спыняюцца. Толькі пад 1764 г. мя-
стэчка Гудагай у Ашмянскім павеце згадваецца ў якасці ўласнасці ордэна 
кармелітаў [15, c. 132].

У тэксце дакумента, выдадзенага канцылярыяй мінскага генерал-
пракурора ў 1795 г., утрымліваюцца звесткі наконт пажалаванняў былых 
уладанняў каталіцкай царквы ў Мінскай губерні на карысць расійскіх служ-
бовых асоб. Так, генерал-паручнік Ісленьеў з былых уладанняў віленскага 
біскупа атрымаў мястэчка Палянаў (у тэксце – «Полянов») з вёскамі – уся-
го 1200 душ; генерал-паручнік Дзянісаў з таго ж мястэчка – 1200 душ; ге-
нерал-маёр Папоў з таго ж мястэчка – 1175 душ. Дакладна невядома, ці 
належала гэта мястэчка разам з вёскамі да ўладанняў самаго віленскага 
біскупа ці біскупства, да таго ж у дакуменце няма дакладнай лакалізацыі 
паселішча. Сучасны населены пункт пад назвай «Палянава» знаходзіцца 
ў сямі кіламетрах на поўнач ад Ашмянаў, аднак цяжка сказаць, што гэта 
менавіта тое мястэчка. Генерал-маёр Ісаеў з былых уладаняў віленскага 
бенедыкцінскага жаночага кляштара атрымаў мястэчка Казены з вёскамі – 
усяго 466 душ [1, c. 76]. Генерал-маёр Слізаў атрымаў з былых уладанняў 
віленскіх бенедзікцінцаў двор і мястэчка Вязын з вёскамі – усяго 1000 душ 
[1, c. 77]. Цалкам верагодна, што згаданы Вязын – гэта сучасны аграгарадок 
Вязынь у Вілейскім раёне Мінскай вобласці. Аднак на пытанне наконт па-
ходжання гэтых мястэчак (калі яны ўвайшлі ў склад уладанняў каталіцкай 
царквы і якім чынам), а таксама ці з’яўляліся яны мястэчкамі яшчэ нале-
жыць даць адказ.

Аб прыналежнасці, часе падаравання або з’яўлення і тэрытарыяльнай 
размешчанасці мястэчак ва ўладаннях каталіцкай царквы можна атрымаць 
інфармацыю з табліцы 1.

Як вынікае з даных табліцы, практычна палова (15) каталіцкіх мястэчак 
належала Віленскаму біскупству, якое з’яўлялася сапраўдным духоўным 
зямельным магнатам; значная частка – розным езуіцкім калегіям (чаты- 
ры – полацкай, два – нясвіжскай, па адной – наваградскай і гарадзен-
скай), па дзве – ордэну картузаў, віленскім бернардынкам і кармелітам і па  
адной – жмудскаму біскупу (калі гэта сапраўды была тая асоба) і капітуле 
жмудскага біскупства (малюнак 1).

Пераважная большасць мястэчак каталіцкай царквы ўзнікае ў кан-
цы XV – першай палове XVII ст. – 25, астатнія – у другой палове XVII– 
XVIII ст. Аднак некаторыя даты могуць быць скарэктаваныя пры наяўнасці 
новых крыніц. Большасць паселішчаў знаходзілася на поўначы і захадзе 
сучаснай тэрыторыі Беларусі: у Ашмянскім павеце (7), Полацкім ваявод-
стве (7), Навагрудскім (4), Віленскім паветах (2), па аднаму ў Браслаўскім, 
Віцебскім і Гарадзенскім павеце; невялікая колькасць – на паўднёвым за-
хадзе, паўднёвым усходзе і ў цэнтры Беларусі: у Берасцейскім (2), Рэчыцкім 
(3), Мінскім (2), Мазырскім (1) паветах.

Цікава звярнуць увагу на былыя каталіцкія гарады і мястэчкі сёння. 
Частка з іх перастала існаваць пасля ўваходу ў склад суседніх гарадоў 
(Карпілаўка – ў межах горада Жлобіна), а некаторыя сёння з’яўляюцца 
гарадамі-цэнтрамі раёнаў (Бяроза, Лельчыцы, Глыбокае, Докшыцы, Лепель, 

Мал. 1.  Мястэчкі ва ўладаннях каталіцкай царквы  
на тэрыторыі Беларусі ў канцы XVII–XVIII cт.

Ігумен змяніў назву на Чэрвень), некаторыя – вёскамі (Бакшты, Германішкі, 
Горваль, Мядзведзіцы, Пяршай, Ятра, Гервяты, Старынкі, Задзеў, Ліпск, 
Крывошын, Экімань, Вяжышча, Капцэвічы, Лоск, Бусяж, Параф’янава, Ко-
тра, Кублічы) або гарадскімі пасёлкамі (Відзы, Гудагай, Стрэшын). Мястэч-
ка Остраў знайсці не ўдалося, бо гэта была і ёсць частка Полацка.

Падсумоўваючы, можна прыйсці да высновы, што этапаў пашырэн-
ня зямельнай уласнасці каталіцкага касцёла на тэрыторыі Беларусі было 
некалькі. Е. Ахманьскі вылучыў наступныя этапы: 

1) першапачатковыя пажалаванні падчас заснавання Віленскага 
біскупства ў 1387 г. Заснаванне біскупства ў Вільні было актам у першую 
чаргу палітычным, бо мела на мэце паказаць непатрэбнасць існавання 
крыжацкіх ордэнаў у Прыбалтыцы. Акрамя таго, значныя пажалаванні 
павінны былі выклікаць у насельніцтва ўсеагульную павагу да духавенства 
[194, c. 14–17]; 

2) умацаванне галоўных падмуркаў латыфундыі біскупства ў выніку 
падараванняў Ягайлы і Вітаўта ў 1388–1430 гг. Мэтай Вітаўта ў наданнях 
было зблізіцца з уплывовым пры каралеўскім двары біскупам Андрэем  
і атрымаць яго прыхільнасць [194, c. 41]. На першых двух этапах крыніцамі 
павелічэння латыфундыі біскупства былі выключна вялікакняскія  
і каралеўскія пажалаванні; 

3) развіццё латыфундыі біскупства ў 1431–1550 гг., калі побач  
з пажалаваннямі вялікага князя з’яўляюцца таксама прыватныя, але яны 
былі непараўнальна меншыя за дзяржаўныя. У сярэдзіне XVI ст., паводле 
Е. Ахманьскага, усе ўладанні Віленскага біскупства ў Літве і Русі складалі 
каля 6000 дымоў [18, c. 95–97]; 

4) пажалаванні другой паловы XVI ст., ажыццёўленыя пераважна кара-
лём С. Баторыем, які павялічыў уладанні ордэна езуітаў, а дакладней, яго 
калегій, за кошт адабраных зямель праваслаўнай царквы. Прычынай такіх 
пажалаванняў магла паслужыць тая ж мэта, якой кіраваўся калісьці Ягайла, 
закладаючы біскупства: умацаваць пазіцыі ордэна і аблегчыць наступленне 
каталіцтва ў цэнтры і на ўсходзе ВКЛ, бо менавіта там назіраюцца асноўныя 
падараванні; 

5) першая палова – сярэдзіна XVII ст. – час выключна прыватных 
пажалаванняў на карысць манаскіх ордэнаў. Фундатарамі выступалі 
прадстаўнікі найбольш уплывовых і багатых фамілій ВКЛ – Сапега, Кішка, 
Корсак і інш., якія прагнулі яшчэ вышэй узняць палажэнне свайго роду  
і паказаць сябе распаўсюджвальнікамі каталіцтва; 

6) канец XVII–XVIII ст. – рэдкія прыватныя пажалаванні, замены адных 
уладанняў на другія. Пад канец дадзенага этапа значная частка ўладанняў 
каталіцкай царквы была канфіскавана расійскімі ўладамі і раздадзена 
вайскоўцам і службоўцам.

ПАРАЎНАЛЬНЫ АНАЛІЗ АСНОЎНЫХ ПАКАЗЧЫКАЎ 
РАЗВІЦЦЯ САЦЫЯЛЬНАЙ ІНФРАСТРУКТУРЫ  
Г. ВІЦЕБСКА Ў 1941 І 1944 ГГ.
COMPARATIVE ANALYSIS OF THE MAIN INDICATORS 
OF THE SOCIAL INFRASTRUCTURE DEVELOPMENT OF 
VITEBSK IN 1941 AND 1944

У артыкуле здзейснены параўнальны аналіз даваенных і пасляваенных паказчыкаў 
развіцця сацыяльнай інфраструктуры г. Віцебска. Да падзей Вялікай Айчыннай вай-
ны сацыяльна-эканамічны патэнцыял г. Віцебска меў станоўчую тэндэнцыю развіцця.  
26 чэрвеня 1944 г. у горадзе засталося менш за 1 % насельніцтва, 6.4 % жылога фонду  
і 3 % прамысловых аб’ектаў ад паказчыкаў 1941 г. Камунальная гаспадарка і інжынернае 
абсталяванне былі ў поўным заняпадзе. Даследаванне маштабаў разбурэнняў гарад-


